
　〈黃福之持正不阿而謂諸人依湋承順之不暇也噫〉

勑南京守備襄城伯李隆同廵撫侍郎周忱總督南京各

衛所屯田較其所入之數以充軍倉必使耕種以時毋令

小人侵擾○行在兵部奏北京行太僕寺所督直𨽾河閒

等衛府山東濟南等府五年六年孳生馬騾駒一萬七千

九百八十一匹宜分給直𨽾眞定等府及應天所屬無種

馬民户牧養從之○賜文武重臣及侍從遊西苑致仕少

保大學士黃淮以謝思至預焉先是淮父性卒賜祭葬以

一品禮至是淮赴闕謝　上曰淮與英國公張輔及蹇差

楊士奇等十餘人同遊西苑賜宴于萬歲山之麓

二月會試天下舉人以黃淮及少詹事王眞爲考試官取

劉楷等一百人

三月廷試賜曹鼐趙恢鍾復等進士及第出身有差

　〈鼐眞定晉寧人初舉鄉試中乙搒授代州學正辭改太和典史輧邑政繁處之裕如公暇益進學不倦久之以〉

　〈督部工匠至京疏乞試中會試第二廷試策問羲禹河洛象數鼐對摶旨　上親擢爲第一授翰林修撰爲人〉

　〈明敏疏通楊士奇愛重之薦入經筵不數年入閣預政〉

黃淮辭歸　上宴餞之于西苑之太液池酒宸翰製詩送

之仍賜金織衣一襲

　〈詩曰天香早折仙桂枝筆花五彩開鳳池蓬萊之山直奎璧近侍九重天咫尺　永樂聖人臨御初鞠躬稽首〉

　〈陳嘉謨　仁皇監國文華殿左右謀獻其羣彥朕承大寶君萬方相與共理資賢良傾心寫情任舊者而卿引〉

--

　〈疾先還鄉五歷星霜復相見霜髩蕭蕭秋滿面是時朝旭光升紫殿明相對淸言良慰情留之累月未盡意歸〉

　〈心又欲東南征太液淸冷涵碧藻楊柳芙蓉相映好鳧鷺鸂鶇弄晴波紫霧紅雲拂瓊鳥芳殽在俎酒在壺工〉

　〈歌鹿鳴續白駒君臣大義士所重心雖庭闕身江湖雁蕩峯高靑不及中有謝公舊游跡釆芝劚苓可長年應〉

　〈在天南憶天北淮歸刻諸石作奎文亭覆之〉

七月置武驤騰驤四衛

八月江西吉安知府陳本深言廬陵縣城南舊有忠節祠

祀鄕先賢歐陽修周必大楊邦乂胡銓楊萬里文天祥比

來曠缺祀典人無激勸乞舉行之　上諭禮部曰褒崇忠

節以正人心厚風化此國家先務其從所言令有司春秋

祭祀仍以時修葺祠宇

八月戊午景星見于天門少詹事兼侍講學士王有　進

頌○南海外諸番國各遣使來獻麒麟凡四楊士奇進頌

○詔各布政司按察司府州縣官連名保舉賢良方正一

人起送吏部量才擢用○又令天下凡生員年四十五以

上者考選貢國子監時言者以士子之在學校者多衰老

不得及時進用遂有此令以后常行之○冬詔合臨御以

來三科進士御文華殿親試之拔其尤者鄭建等二十八

人與修撰馬愉陳循林震曹鼐編修林文龔錡鍾復趙恢

評事張益同進學文淵閣其優禮給賜一循永樂甲申之

制仍賜御製詩以示勉勵云岧嶢崇文閣乃在城北隅登

